
АЛМАТЫ ҚАЛАСЫНЫҢ КƏСІПКЕРЛІК ДАМУЫНЫҢ БƏСЕКЕЛІК 
АРТЫҚШЫЛЫҚТАРЫН МАРКЕТИНГТІК ТАЛДАУ

Н. Б. Шуренов
Əл-Фараби атындағы Қазақ ұлттық университеті, 

Алматы, Қазақстан Республикасы

АҢДАТПА
Зерттеу мақсаты. Үй шаруашылықтары мен кəсіпкерлердің қажеттіліктерін, мүмкін болатын биз-

нес-нишаларын анықтау мақсатында Алматы қаласына маркетингтік талдауды жүргізу болып табылады.
Əдіснамасы. Алматы қаласының үй шаруашылықтарының қажеттіліктері мен кəсіпкерлер үшін 

бизнес-нишаны анықтау мақсатында екінші ретті ақпараттарды талдау үшін кабинеттік зерттеу əдісі 
мен далалық сұрау жүргізу үшін (электрондық сауалнамамен сұрау жүргізу, телефон жəне жекелей 
əңгімелесу арқылы сұхбаттасу) сапалық зерттеу əдістері қолданылды.
Зерттеудің бірегейлігі / құндылығы. Зерттеу барысында алынған нəтижелерді тиісті мемлекеттік 

органдар Алматы қаласын дамытудың маркетингтік бағдарламасын қаланың бəсекелік артықшылығын 
анықтау үшін тұрақты түрде əзірлеуде қолдану мүмкіндігінде.
Зерттеу нəтижелері. Сауалнама нəтижелерін талдау барысында Алматы қаласының əрбір 

ауданындағы үй шаруашылықтары мен кəсіпкерлердің қажеттіліктері анықталып, оны қанағаттандыру 
бойынша шешімдер ұсынылды. Зерттеу барысында кəсіпкерлерге мүмкін болатын бизнес-нишаларды 
анықтау мен оларды дамыту үшін Алматы қаласына жүргізілген маркетингтік талдаудың нəтижелері 
электрондық базаның көмегімен қолжетімді еместігі анықталды. Тұрғындар мен кəсіпкерлердің 
қажеттіліктері уақыт өткен сайын өзгеріп тұратыны белгілі. Сол себепті біз мақалада алдағы уақытта 
маркетингтік зерттеулерді цифрлық технологиялардың көмегімен тұрақты түрде жүргізіп, аталған 
мəселелерді уақытылы шешудің моделін ұсындық. Ұсынылған модель кəсіпкерлерге электрондық 
базаның көмегімен мүмкін болатын бизнес-нишаларды анықтап, жəне оларды дамытуға мүмкіндік 
береді. Нəтижесінде тұрғындардың қажеттіліктерін уақытылы қанағаттандыру арқылы біз қаланың 
бəсекеге қабілеттілігін арттыра аламыз.
Түйін сөздер: маркетингтік талдау, қаланың бəсекеге қабілеттілігі, қажеттіліктер, бизнес-ниша, Ал-

маты қаласы

Алғыс: Мақала АР05135078 «Қазақстан Республикасында цифрлық экономиканы қалыптастыру 
жəне дамыту: теория жəне іске асырудың тəжірибелік шаралары» тақырыбындағы Қазақстан 
Республикасының Білім жəне ғылым министрлігінің Ғылым комитетінің ғылыми зерттеулерді гранттық 
қаржыландыру жобасы аясында орындалды. 

Мақаланы жазуда ақпараттық қамтамасыз еткені үшін Алматы қаласының əкімдігіне, атап айтқанда 
Цифрландыру басқармасына алғыс білдіреміз.

КІРІСПЕ
Қазіргі таңда қазақстандық қалалар инвесторларды, туристерді, білікті кадрларды қалаға тарту үшін 

белсенді жəне өсіп келе жатқан бəсекелестікке түсуде. Қаланың географиялық тұрғыдан тиімді ор-
наласуы немесе пайдалы қазбалардың көптеп болуы – қала үшін экономикалық тұрғыдан жетістікке 
жетуіне кепілдік бермейді. Мұндай жағдайда əлеуетті нарықтық қызметтерді зерттеу мен соның не-
гізінде белгілі бір даму бағдарламаларын əзірлеу мақсатында қала қызметіне қызығушылық танытқан 
тараптардың (инвесторлардың, туристердің, үй шаруашылықтарының) қажеттіліктерін зерттеу өзекті 

болып отыр. Ал зерттелген қажеттіліктерді қанағаттандыру – маркетингтің мақсаты болып табыла-
ды. Сондықтан да бəсекелестіктің күшеюіне байланысты маркетингті қала қызметінде практикалық 
тұрғыдан қолданудың маңыздылығы артып отыр.

Əдебиеттерге шолу. Цифрлық экономика жағдайында қалалардың бəсекелік артықшылыққа қол 
жеткізуі мен əлеуметтік-экономикалық даму стратегиясын əзірлеуде маркетингтік талдауды қала 
қызметінде қолданудың өзектілігі артып отыр.

Мысалы, Ресейдің Орал федералдық округында орналасқан түсті металл өндіретін Каменск-
Уральск қаласының əлеуметтік-экономикалық дамуын жоспарлау мақсатында мүмкін болатын нарық 
əлеуетін анықтау үшін кешенді маркетингтік талдауды қолданды. Нəтижесінде Каменск-Уральск 
қаласы үшін мүмкін болатын нарық – қонақ үй қызметі мен туризм нарығы екендігі анықталды. Оған 
себеп болғандар: қала əкімшілігі тарапынан шағын бизнесті қолдау мен ерекше туристік ресурстардың 
болуы. Аталған нарықтарды дамыту үшін 5 жылдық кезеңге арналған тактикалық жəне стратегиялық 
шешімдер жүйесі əзірленді [1, 22 б.]. 

Креативті экономиканың дамуына байланысты маркетингтік талдауды қала қызметінде қолданудың 
рөлі артып отыр. Соның нəтижесінде қаланың креативті индустриясының əлеуетін анықтауға бола-
ды. Оны Қарағанды қаласының мысалында көруімізге болады. Жүргізілген маркетингтік талдаудың 
нəтижесінде Қарағанды қаласындағы креативтік дамудың драйверлері мен оған əсер еткен факторлар 
анықталды [2, 445–453 бб.]. 

Қала өзінің имиджін арттыру үшін ол имиджді қала тұрғындары мен оған қызығушылық танытқан 
тараптардың (инвесторлар, туристер) қалай қабылдайтынын алдын-ала білу қажет. Оны жүзеге асы-
ру үшін маркетингтік зерттеу жүргізіледі. 2014 жылы «Еуропаның мəдени астанасы 2014» іс-шарасы 
Швециядағы Умео қаласында өтті. Осыған орай қаланың имиджін қандай бағытта арттыруды анықтау 
үшін маркетингтік зерттеу жүргізген болатын. Нəтижесінде мəдени қызмет пен экономиканы, туризмді 
дамыту «қалалық маркетингтік кешеннің» негізгі компоненттеріне айналды [3, 50 б.].

Жоғарыдағы мысалдардан біз қаланың əлеуметтік-экономикалық даму жоспары мен ол туралы 
жағымды имидж қалыптастырып, жылжытуда маркетингтік талдауды қала қызметінде қолданудың 
маңыздылығын көруімізге болады.

Украинаның Харьков облысының шағын қалаларына жүргізілген зерттеудің нəтижесінде тұрақты 
дамудың құралы ретінде қалалық маркетингтік стратегияны аталған қалалардың сəтті жүзеге асы-
рып жатқандығы анықталды [4, 52 б.]. Ал қаланың маркетингтік стратегиясы – қала қызметіне 
қызығушылық танытқан тараптардың (инвесторлардың, туристердің, үй шаруашылықтарының) 
қажеттіліктерін зерттеп, қанағаттандыруға бағытталған. Аталған қажеттіліктерді зерттеу мен 
қанағаттандыруда ақпараттық – коммуникациялық технологияларды қолданудың рөлі артып отыр [5, 
264 б.]. Оны туристік қала Гандия (Валенсия) мысалында байқауымызға болады [6, 98 б.]. Бұл зертте-
улерге сəйкес «Ақылды» туризм моделі территориялық (қалалық) маркетингтің тиімді құралына ай-
налуы қажет. Амстердам қаласының туристері үшін олардың жағалаулық экскурсиямен қанағаттауын 
зерттеу мақсатында сауалнама құрастырылып, кешенді маркетингтік талдау жүргізілген болатын. 
Нəтижесінде туристердің жағалаулық экскурсияға қатысты қажеттіліктері мен маркетологтардың 
ұсыныстарының сəйкес келмейтіндігі анықталды. Сондықтан да авторлар əрбір туристік сегмент үшін 
олардың қажеттіліктерін қанағаттандыратын маркетингтік стратегияны əзірлеуді ұсынды [7, 158 б.]. 
Амстердам қаласында туристерден басқа қала тұрғындарының қажеттіліктерін ескерген зерттеулер 
бар. Ол үшін қала тұрғындарына сауалнама жүргізіп, нəтижесінде қала үшін дамыту қажет 6 басым 
бағыт анықталды. Сондай-ақ аталған зерттеуде Амстердам жəне Будапешт қалаларында маркетинг-
ті қолданудың қазіргі жағдайы мен оны қолданудағы мəселелер анықталған болатын. Ол мəселелер: 
қаладағы маркетингті енгізуге жауапты саяси, əкімшілік құрылымдардың дұрыс анықталмағандығы, 
аталған құрылымдардың маркетингті дұрыс түсінбеуі, жəне оны тəжірибеге енгізудегі алшақтығы [8, 
45–55 бб.]. 

Қарастырылған мысалдардан біз маркетингті қала қызметінде тəжірибе жүзінде қолдануда оған 
жауапты ұйымның дұрыс анықталуы мен оны жүзеге асыруға тиіс тұлғалардың маркетингті дұрыс 
түсінбеуін, соның негізінде маркетингтік қызметті фрагмент (жарнама, логотип) ретінде емес, оны 

тұтас процесс ретінде (нарықты зерттеу, стратегияны əзірлеу, оны жүзеге асыру, жылжыту, бақылау 
жəне т.б.) қалаға енгізудің қажеттілігін байқадық.

Кез-келген тауар немесе қызметке бағытталған маркетингтік процесс ол тауардың немесе 
қызметтің сипаттамаларын, құндылықтарын, өмірлік циклын, артықшылықтары мен кемшіліктерін, 
бəсекелестерін, нарығын алдын-ала талдаудан басталады. Ал қалаға бағытталған маркетингтік про-
цессте жоғарыдағы аталған талдауларға қосымша қала тұрғындары, оның климаты, көрікті жерлері, 
қаладағы бизнестің мүмкіндіктері жəне т.б. жөнінде ақпараттар жиналып, талданады [9, 102 б.]. Талдау 
нəтижесінде нарықты сегменттеу процессі жүзеге асырылып, əрбір сегментке арналған маркетингтік 
стратегия əзірленеді. Қала нарығын сегменттеудің өзіндік ерекшеліктері бар екендігін атап өтуіміз 
қажет. Мысалы, қала басшылығы ақпараттық-коммуникациялық технологияларды дамыту мақсатында 
қалаға инвестицияны көптеп тартуды көздеді. Ол қала үшін тек осы саладағы ғана инвестицияны тар-
тып, басқа салаларға назар аудармау керек екендігін білдірмейді, керісінше барлық салаларды дамыту 
үшін инвестицияны қалаға көптеп тартуды көздейді. Ал тұтынушылар нарығында кəсіпкерлер керісін-
ше, таңдап алған мақсатты сегментпен ғана жұмыс істейді [10, 97 б.].

Қарастырылған мысалдар мен тұжырымдамалардан біз маркетингтік талдауды туристер мен 
қала тұрғындарының қажеттіліктерін ескеру мен қанағаттандыруда көптеп қолданғанын анықтадық. 
Сондай-ақ, қала тұрғындарының көзқарастары белгілі бір іс-шараға, ал қажеттіліктері белгілі бір 
салаға байланысты ескерілгендігі анықталды. Ал қалаға инвестиция тарту үшін кəсіпкерлердің 
қажеттіліктерін ескеру мен қанағаттандыруда маркетингтік талдауды қолдануға байланысты зертте-
улерді, өкінішке орай, кездестіре алмадық. Сондықтан біз алдағы бөлімде үй шаруашылықтары мен 
кəсіпкерлердің қажеттіліктерін, мүмкін болатын бизнес-нишаларын анықтау мақсатында Алматы 
қаласына жүргізілген маркетингтік талдаудың нəтижелерін талдаймыз. Оны жүзеге асырмастан бұрын 
зерттеудің əдіснамасына тоқталып өтейік.

ЗЕРТТЕУДІҢ НЕГІЗГІ БӨЛІМІ
Зерттеу əдіснамасы. Зерттеудің мақсаты үй шаруашылықтары мен кəсіпкерлердің қажеттіліктерін, 

мүмкін болатын бизнес-нишаларын анықтау мақсатында Алматы қаласына маркетингтік талдауды 
жүргізу болып табылады.

Зерттеудің объектісі болып Алматы қаласының үй шаруашылықтары мен кəсіпкерлері болып табы-
лады.

Зерттеу пəні Алматы қаласына маркетингтік талдауды жүргізу барысында туындайтын 
ұйымдастырушылық-экономикалық, басқарушылық қарым-қатынастардың жиынтығы. 

Зерттеудің мақсатына сəйкес төмендегідей міндеттер қойылып, аталған міндеттер зерттеу барысын-
да шешілді:

1. Алматы қаласы үй шаруашылықтарының əлеуметтік-экономикалық келбетін қалыптастыру;
2. Алматы қаласы кəсіпкерлерінің қызметін талдау;
3. Жүргізілген маркетингтік талдаудың нəтижесінде Алматы қаласының аудандарын дамыту бойын-

ша шешімдерді ұсыну.
Зерттеудің əдіснамасы Алматы қаласының үй шаруашылықтары мен кəсіпкерлеріне жүргізілген са-

уалнама нəтижелерін талдау болып табылады.
Зерттеу əдіснамасына сəйкес статистикалық мəліметтерді талдау үшін кабинеттік зерттеулер əдісі 

қолданылды. Сондай-ақ, Алматы қаласының үй шаруашылықтары мен кəсіпкерлеріне электрондық 
сауалнамамен сұрау жүргізу, үй-үйді аралау, телефон арқылы сұхбаттасу жəне жекелей əңгімелесу 
арқылы сауалнама алу форматында сапалық зерттеу əдісі қолданылды.

Зерттеудің гипотезасы болып қаланың бəсекеге қабілеттілігін арттыру үшін қала қызметінде марке-
тингтік талдауды қолдануды көздеді.

Жүргізілген зерттеудің маңыздылығы – зерттеу барысында алынған нəтижелерді тиісті мемлекеттік 
органдар Алматы қаласын дамытудың маркетингтік бағдарламасын тұрақты түрде əзірлеу мен қаланың 
бəсекелік артықшылығын анықтау үшін қолдану мүмкіндігінде.



АЙМАҚТЫҚ ЖƏНЕ САЛАЛЫҚЭКОНОМИКА
REGIONAL AND INDUSTRIAL ECONOMY

ISSN 2224 – 5561                  Central Asian
                                             Economic Review70

Зерттеу сұрағы. 2019 жылдың қыркүйек – қараша айларының аралығында (70 күннің ішінде) Ал-
маты қаласының 8 ауданының кəсіпкерлері мен үй шаруашылықтарының қажеттіліктерін анықтау 
мақсатында маркетингтік талдау жүргізілген болатын. Зерттеу Алматы қаласының кəсіпкерлер палата-
сы жəне Алматы əкімдігінің бірлесуімен жүргізілді. 

Зерттелген салалар: өңдеу өнеркəсібі, көтерме жəне бөлшек сауда, автомобильдер жəне мотоцикл-
дерді жөндеу, көлік жəне қаттау, орналастыру жəне тамақтандыру, ақпарат жəне байланыс, білім беру, 
денсаулық сақтау жəне əлеуметтік қызметтер.

Маркетингтік талдау мəселелерді терең зерттеуге жəне оларды егжей-тегжейлі талдауға арналған 
[11].

Зерттеу кезеңдері. Төмендегі 1-сурет зерттеуді жүзеге асыру кезеңдерін сипаттайды. 
1-кезеңде Алматы қаласының əкімдігі мен кəсіпкерлер палатасы қала кəсіпкерлері мен үй 
шаруашылықтарының қажеттіліктерін анықтау мақсатында маркетингтік талдау жүргізілсе, 
2-кезеңде жүргізілген талдау нəтижелеріне сəйкес кəсіпкерлер өзіне қажетті бизнес-ниша-
ларды электрондық базаның көмегімен анықтап, таңдап алған саланы дамытуға өзінің үлесін 
қосады.

Сурет 1– Зерттеу кезеңдерінің схемасы
Ескерту – автормен құрастырылған

Зерттеудің нəтижелері. 1-суретке сəйкес зерттеуді жүзеге асырмастан бұрын, Алматы қаласына 
жүргізілген маркетингтік талдаудың мəліметтеріне тоқталып өтейік. 

Алматы қаласының үй шаруашылықтары мен кəсіпкерлерінің қажеттіліктері мен мүмкін болатын 
бизнес-нишасын анықтау мақсатында іріктеме жоспарын жасап, іріктеме көлемін анықтайық. Іріктеме 
бірлігі ретінде ұқсас мəселелер бойынша жүргізілген сауалнамаларға тұрақты түрде қатысып жүрген 
үй шаруашылықтары мен кəсіпкерлер алынды. Іріктеме шеңберін Алматы қаласының аудандарының 
əкімдігінің базасында бар тұрғындар мен «Атамекен» Қазақстан Республикасы Ұлттық кəсіпкерлер 
палатасында тіркелген кəсіпкерлер құрады. Зерттеу үрдісінде іріктеменің «детерминделген» əдісі 
қолданылды (1-кесте).

Əрбір аудан шегінде репрезентативті бағалау алу міндеті қойылды. Сондықтан бас жиынтықты алдын 
ала тексеру жүргізілді. Оның гомогенділігі (біртектілігі) мен іріктеменің қажет көлемі статистикалық 
əдіспен есептелінді [12, 258–270 бб.].

1-кесте – Алматы қаласының үй шаруашылықтары мен кəсіпкерлерінің қажеттіліктері мен мүмкін 
болатын бизнес-нишасын анықтау үшін іріктемені қалыптастыру үрдісі
Көрсеткіш атауы Көрсеткіш сипаттамасы
Бас жиынтық Алматы қаласындағы тұрғындар мен кəсіпкерлердің жалпы саны
Іріктеме бірлігі Ұқсас мəселелер бойынша жүргізілген сауалнамаларға тұрақты түрде 

қатысып жүрген үй шаруашылықтары мен кəсіпкерлер
Іріктеме шеңбері Алматы қаласының аудандарының əкімдігінің базасында бар тұрғындар 

мен «Атамекен» Қазақстан Республикасы Ұлттық кəсіпкерлер палатасында 
тіркелген кəсіпкерлер

Іріктеме көлемі Статистикалық əдіспен есептелініп, 44 486 үй шаруашылығы мен 53 330 
кəсіпкерді құрады.

Іріктеме əдісі Детерминделген
Іріктеме əдісінің түрі Квоталық
Ескерту – [12] дереккөз негізінде автормен құрастырылған

Зерттеуге Алматы қаласының 8 ауданы бойынша 53 330 кəсіпкерлік субъектілері мен 44 486 үй 
шаруашылықтары қатысты (2-кесте). 

2-кесте – Алматы қаласының аудандары бойынша зерттеуге қатысқан үй шаруашылықтары мен 
кəсіпкерлердің саны
Ауданның атауы Зерттеуге қатысқан үй 

шаруашылықтарының саны
Зерттеуге қатысқан кəсіпкерлердің саны

Алатау 8 122 4 082
Алмалы 3 509 11 238
Əуезов 9 554 8 746
Бостандық 3 216 10 456
Жетісу 5 354 6 330
Медеу 1 724 7 490
Наурызбай 4 792 1 424
Түрксіб 8 215 3 564
Алматы қаласы 44 486 53 330
Ескерту – [13] дереккөз негізінде автормен құрастырылған 

2-кестеге сəйкес зерттеуге көптеп қатысқан үй шаруашылықтарының саны Əуезов (21,4 %), Түрксіб 
(18,4 %) аудандары құраса, ал аз қатысқан үй шаруашылықтарының саны Бостандық (7,2 %), Медеу 
(3,8 %) аудандары болды. 

Зерттеуге көптеп қатысқан кəсіпкерлер санына тоқталып өтетін болсақ, Алмалы (21,07 %), Бостандық 
(19,6 %) аудандарында болса, ал аз қатысқан кəсіпкерлер саны Түрксіб (6,6 %), Наурызбай (2,6 %) ау-
дандарында тіркелді. Алдағы бөлімде үй шаруашылықтары мен кəсіпкерлердің қажеттіліктерін зертте-
уге байланысты нəтижелерді талқылауға ұсынамыз.

Нəтижелер мен талқылаулар. Зерттеу нəтижелеріне сəйкес үй шаруашылықтарының келбетіне 
тоқталып өтейік (3-кесте).

3-кесте – Зерттеуге қатысқан үй шаруашылықтарының келбеті
Жынысы Отбасыдағы орташа адам 

саны
Үй шаруашылықтарының табыс 

көзі

49,2 % (21 887) ерлер 50,8 % (22 599) əйелдер 3, соның ішінде 1 адам 
орта есеппен жұмыс істе-
мейді

үй шаруашылықтарының 72,6 % 
(32 297 ) негізгі табыс көзі – айлық 
жалақы

Ескерту – [13] дереккөз негізінде автормен құрастырылған

3-кестеге сəйкес зерттеуге əйелдердің көптеп қатысқанын көруімізге болады 50,8 % (22 599), сон-
дай – ақ əр отбасыда орташа есеппен 3 адам болса, оның 1 адамы жұмыссыз. Жұмыссыз адамдардың 

33 %-дан астамы жоғары білімге ие. Сондай-ақ жұмыссыздардың ішінде əйелдердің үлесі жоғары 
(65,4 %). Оның негізгі себептері: əйелдердің үй шаруасымен айналысуы, бала күтіміне байланысты 
демалыста болуы. Ал үй шаруашылықтарының 72,6 % (32 297) негізгі табыс көзі – айлық жалақыны 
құрады. Зерттеуге қатысқан үй шаруашылықтарының 9,4 % (4200-ден астам) кəсіпкерлік əлеуетке 
ие. Соның ішінде əйелдердің үлесі – 56,4 % (2370 адам). Кəсіпкерлікпен айналысқысы келетін үй 
шаруашылықтарының көбісі сауда саласында (64,8 %), қоғамдық тамақтануда (19,8 %), көлікке қызмет 
көрсету (6,7 %) мен білім беру салаларында (6,4 %) өз кəсібін ашқысы келеді.

Ал кəсіпкерлердің келбетіне тоқталып өтетін болсақ оны төмендегі 4- кестеден көруімізге болады.

4-кесте – Зерттеуге қатысқан кəсіпкерлердің келбеті
Жынысы Кəсіп-

керлердің 
орташа жасы

Кəсіпкерлердің 
білімі

Кəсіпкерлердің 
сенім білдіретін 

банкі

Кəсіпкерлердің 
жылдық орташа 

айналымы

Кəсіпорынның 
ұйымдық-құқықтық 

формалары
65 % 

(34 665) 
ерлер

35 % 
(18 665) 
əйелдер

39 жас 98 %-ға жуық 
кəсіпкерлердің бір не-
месе бірнеше жоғары 

білімі бар

35 %-дан 
(18 665) астам 

кəсіпкерлер «Халық 
Банк» АҚ сенеді

41,9 млн. теңге 75 %-дан астам 
кəсіпорын-дар ЖШС 
формасында жұмыс 

істейді
Ескерту – [13] дереккөз негізінде автормен құрастырылған

Кəсіпкерлердің 93 % ішкі нарықта қызмет етуге бағытталған. Зерттеуге қатысқан кəсіпкерлердің 
20 %-ы жаңа кадрларды тартудың қажеттілігі бар екендігін атап өтті. Кадрларға қажеттілікті: көтерме 
жəне бөлшек сауда (9654 кəсіпкер), басқа да қызмет түрлерін ұсынатын (3280 кəсіпкер), құрылыс 
(1644 кəсіпкер), өңдеу өнеркəсібі (713 кəсіпкер), білім беру (582 кəсіпкер) салаларында жұмыс істейтін 
кəсіпкерлер атап өтті. Сұралған кəсіпкерлердің арасында жоғары сұранысқа ие мамандар: менеджер 
(17,5 %), сатушы (9,9 %), инженер (8,3 %), оператор (5,7 %), бухгалтер (3,7 %).

Сауалнамаға қатысқан кəсіпкерлердің 19,3 % (10293 кəсіпкер) несие алған. Несиені көбінесе бизнес-
ті кеңейтуге (17 %), құрал-жабдықтар (12 %) мен материалдарды сатып алуға (10 %) алған.

Зерттеуге қатысқан үй шаруашылықтары мен кəсіпкерлердің келбеті қаланың əр ауданы бойынша 
əртүрлі болып келеді. Сондықтан біз əр аудан бойынша жүргізілген зерттеудің нəтижелеріне сəйкес 
ұсыныстарға тоқталып өтеміз. 

Алатау ауданының үй шаруашылықтары мен кəсіпкерлерінің сауалнама бойынша нəтижелері мен 
ұсыныстарын төмендегі 5-кестеден көруімізге болады.

5-кесте – Алатау ауданының үй шаруашылықтары мен кəсіпкерлерінің сауалнама бойынша 
нəтижелері мен ұсыныстары
Үй шаруашылықтарының сауалнама бойынша нəтижелері Нəтижелер бойынша ұсыныстар
• жан басына шаққандағы қала бойынша ең төменгі табыс 
мөлшері – 58 333 теңге;
• инфрақұрылыммен қанағаттанудың төмен деңгейі (18,9 %);
• төмен іскерлік белсенділік;
• соңғы 5 жылда қолданысқа берілген тұрғын үйдің 24,9 % – Ала-
тау ауданына тиесілі;
• кəсіпкерліктің жоғары əлеуеті – 21,5 %.

• сумен, газбен қамтамасыз ету, кəріз (канализация) салу 
бойынша инфрақұрылым құрылысын бастау;
• Almaty Business 2025 бағдарламасы бойынша аудандағы 
қызмет көрсету саласын дамыту;
• онлайн жəне оффлайн форматында ұсынатын ақпараттық-
кеңестік қызмет жүйесін дамыту.

Кəсіпкерлердің сауалнама бойынша нəтижелері Нəтижелер бойынша ұсыныстар
• респонденттердің 50 %-дан астамы заманауи сауда құрылысын 
салудың қажеттілігін атап өтті (ойын-сауық кешені, супермаркет-
тер);
• өндірістік аймақтың бар екендігі жөнінде өңдеу өнеркəсібі мен 
• құрылыс саласындағы кəсіпкерлердің 70 % білмейді;
• сұралған кəсіпкерлердің көпшілігі аурухана, мектеп, бала • 
бақшалардың жетіспеушілігін атап өтті.

• ойын-сауық кешені мен супермаркеттерді салу;
• өндірістік аймақ қызметкерлеріне жеңілдік шарттарын 
ұсыну;
• өндірістік аймақ қызметі жөніндегі ақпаратты 
кəсіпкерлерге жеткізуді жылдамдату;
• кіші өндірістік парктерді құру;
• мемлекеттік-жекешілік əріптестік шарты негізінде жеке 
медициналық орталықтар мен мектеп құрылысын бастау.

Ескерту – [13] дереккөз негізінде автормен құрастырылған

5-кестеден байқағанымыздай, Алатау ауданында табыс мөлшерін жоғарылату мақсатында 
кəсіпкерлікпен айналысқысы келетін халықтың көп болуы (кəсіпкерліктің жоғары əлеуеті – 21,5 %) 
– аудандағы бизнесті дамытуға негіз болады. Өндірістік аймақтың ауданда орналасуы аудан үшін 
бəсекелік артықшылыққа айналуы тиіс, алайда көптеген кəсіпкерлердің ол аймақ жөнінде хабар-
дар емес екендігі белгілі болды, сол себепті де алдағы уақытта өндірістік аймақ қызметі жөніндегі 
ақпаратты көптеп тарату қажет. Сондай – ақ ауданда əлеуметтік бағыттағы нысандардың жетіспе-
ушілігі байқалады, оны мемлекеттік-жекешілік əріптестік шарты негізінде шешуге болады. 

Алмалы жəне Жетісу аудандарында еңбекке жарамды халық жасының қысқаруы байқалады. Алмалы 
ауданында Жетісу ауданымен салыстырғанда кəсіпкерліктің əлеуеті жоғары (14,5 %, 9 % сəйкесінше). 
Сол себепті де халықты кəсіпкерлік негіздеріне оқытуға арналған онлайн жəне оффлайн форматында 
ұсынатын ақпараттық-кеңестік қызмет жүйесін дамытуға болады.

Алмалы ауданында бизнесті дамыту жобаларының көптігіне (173), іскерлік белсенділік пен 
интеллектуалдық əлеуеттің жоғары болуына байланысты қала экономикасының маңызды секторла-
рын дамыту үшін ғылыми зерттеулерге негізделген мемлекеттік құралдар мен механизмдерді жүзеге 
асыруға мүмкіндік бар. Ол үшін: 1) Алматыдағы беделді университеттер негізінде ірі кəсіпорындармен 
бірлесіп, ғылыми кластерді құру; 2) кіші креативтік парктерді құру; 3) жеке инвесторлардың қаражатын 
шығармашылық кəсіпкерлікке инвестициялау; 4) қаладағы бейіні бойынша маманданған білім 
мекемелерінің түлектерін жұмысқа орналастыру арқылы креативті экономиканың əлеуетін дамыту 
қажет.

Ал Əуезов ауданына келетін болсақ, ауданда мектептердің, бала-бақшалардың, ауруханалардың 
жетіспеушілігі мен сауда саласындағы кадрларға сұраныстың жоғары екендігі байқалады (6-кесте). Ал 
аудан тұрғындарының инфрақұрылыммен қанағаттануы жəне кəсіпкерлік əлеуеттің ең жоғары (23,3 
%) екендігі белгілі болды. 

6-кесте – Əуезов ауданының үй шаруашылықтарының сауалнама бойынша нəтижелері мен 
ұсыныстары
Үй шаруашылықтарының сауалнама бойынша 
нəтижелері

Нəтижелер бойынша ұсыныстар

• мектептердің, бала-бақшалардың, ауруханалардың 
жетіспеушілігі;
• сауда саласындағы кадрларға сұраныстың жоғары 
болуы.

• мемлекеттік-жекешілік əріптестік шарты негізінде жеке 
медициналық орталықтар мен мектептер ашу;
• онлайн жəне оффлайн форматында ұсынатын ақпараттық-кеңестік 
қызмет жүйесін дамыту;
• халықты кəсіпкерлікке оқыту;
• сауда саласындағы мамандарды дайындау бойынша оқу 
орталықтарын ашу.

Ескерту – [13] дереккөз негізінде автормен құрастырылған

Кəсіпкерлікті дамыту бойынша шешімдерге тоқталып өтетін болсақ, ауданда жоғары іскерлік 
белсенділік пен бизнесті дамыту бойынша жобалардың көптігі байқалады (197), сондай-ақ дамыған 
өңдеу өнеркəсібі бар. Сол себепті ауданда көтерме сауда мен логистиканы дамытуға болады. Ол үшін: 
1) e-commerce арқылы сауда саласын дамыту; 2) қойма шаруашылығына жаңа технологияны ендіру 
үшін ұзақмерзімді ірі инвестицияны тарту; 3) транспорт жүйесін оңтайландыру мен тиімділігін артты-
ру үшін интеллектуалдық транспорт жүйесіне қысқамерзімді инвестицияларды салу арқылы жеткізу 
қызметін дамыту; 4) e-commerce жəне дəстүрлі сауда саласындағы транспорттық-логистикалық ком-
паниялар арасындағы тізбектердің интеграциясын ескере отырып, почталық жəне курьерлік қызметті 
жаңғырту; 5) кіші өндірістік парк түрінде кластерлік алаңдарды дамыту қажет.

Ал Бостандық ауданына тоқталып өтетін болсақ, сұралған үй шаруашылықтарының 16,4 % ( аудан-
дар арасындағы екінші көрсеткіш) Алматы қаласынан басқа елге кеткісі келетіндігі белгілі болды, ал 
қала бойынша орташа көрсеткіш – 10 %. Алматы қаласының тұрғындарының миграциялық ағынының 
негізгі себептеріне: табыс деңгейінің төмендігі (37,1 %), жұмысқа орналасудың қиындығы (24,3 %), 
жеке баспанасының болмауы (11,3 %), орталықтан қашық орналасуы (8,6 %) жəне т.б. Сондай-ақ, аудан 

тұрғындарының инфрақұрылыммен қанағаттану деңгейінің жоғары екендігі, соңғы 5 жылда қолданысқа 
берілген тұрғын үйдің 22,7 % – Бостандық ауданында орналасқандығы, кадрға сұраныстың жоғары 
екендігі анықталды. Аталған мəселелерді онлайн жəне оффлайн форматында ұсынатын ақпараттық-
кеңестік қызмет жүйесін дамыту мен халықты кəсіпкерлік негіздеріне оқыту арқылы шешуге 
болады. 

Зерттеу барысында ауданда кəсіпкерлікті дамытуға байланысты бəсекелік артықшылықтардың бар 
екендігі белгілі болды, жəне осы артықшылықтардың негізінде кəсіпкерлікті одан əрі дамыту бойынша 
шешімдерді атап өтуге болады (7-кесте). 

7-кесте – Бостандық ауданының кəсіпкерлерінің сауалнама бойынша нəтижелері мен ұсыныстары
Кəсіпкерлердің сауалнама бойынша нəтижелері Нəтижелер бойынша ұсыныстар
• туристік объектілердің болуы (тау кластері);
• креативті жастарды тартуға арналған көптеген 
коворкинг орталықтардың болуы;
• «Шəкен Айманов атындағы «Қазақфильм» АҚ 
болуы;
• «Атакент» ҚІЫО» АҚ болуы;
• консалтингтік фирмалардың болуы;
• интеллектуалдық əлеуеттің жоғары болуы;
• бизнесті дамыту бойынша жобалардың көптігі 
байқалады (186).

• мемлекеттік құралдар мен механизмдер арқылы ғылыми зерттеулерді 
қолдау;
• Алматыдағы беделді университеттер негізінде ірі кəсіпорындармен 
бірлесіп, ғылыми кластерді құру;
• кіші креативтік парктерді құру;
• Шəкен Айманов атындағы «Қазақфильм» АҚ-да кино, видео, 
телебағдарлама өндірісі кластерін құру;
• мультимедиялық жəне VR технологияларды қолдана отырып «Цифрлық 
• өнерді» дамыту (көрмелер, экспозияциялар, галереялар);
• білім беру ұйымдарының желісін дамыту арқылы туризм саласындағы 
кадрлардың кəсіби дайындық деңгейін арттыру;
• ғылыми шаралар мен конгрессивті-көрмелік іс-шараларды өткізу 
саласындағы қаланың əлеуетін өсіру.

Ескерту – [13] дереккөз негізінде автормен құрастырылған

Жетісу ауданында еңбекке жарамды халық жасының қысқаруы байқалады. Тұрғындардың 
қажеттіліктерін зерттеу барысында ауданда дəріханалар (57 %) мен техникалық қызмет көрсету стан-
циясына (30 %) сұраныстың жоғары екендігі, ауруханалар мен мектептердің жетіспеушілігі байқалды. 
Сондай-ақ, ауданда тұрғындардың инфрақұрылыммен қанағаттану деңгейі (15,1 %) мен кəсіпкерлік 
əлеуеттің (9 %) төмендігі белгілі болды. Аталған мəселелерді мемлекеттік-жекешілік əріптестік шар-
ты негізінде жеке медициналық орталықтар мен мектептер ашу, онлайн жəне оффлайн форматында 
ұсынатын ақпараттық-кеңестік қызмет жүйесін дамыту, халықты кəсіпкерлікке оқыту мен сумен, газ-
бен қамтамасыз ету, кəріз (канализация) салу бойынша инфрақұрылым құрылысын бастау арқылы ше-
шуге болады. 

Ал аудандағы кəсіпкерлердің қажеттіліктеріне тоқталып өтетін болсақ, ауданда қоймаға сұраныстың 
жоғары екендігі, өңдеу өнеркəсібін дамытудың қажеттілігі анықталды. Сондай-ақ аудан көтерме жəне 
бөлшек сауда мен логистика саласы бойынша маманданған. Жоғарыдағы аталған мəселелерді шешу 
үшін: 1) e-commerce арқылы сауда саласын дамыту; 2) қоймалар салу; 3) кіші өндірістік парк түрінде 
кластерлік алаңдарды дамыту қажет.

Медеу ауданында қала бойынша сұралған үй шаруашылықтарының ең көп бөлігі Алматы қаласынан 
басқа елге кеткісі келетіндігі белгілі болды (17,2 %). Атап айтсақ: Европа, АҚШ, Канада, ТМД елдері-
не. Ауданда қаланың басқа аудандармен салыстырғанда сапалы білім беру мен денсаулық сақтау меке-
мелеріне сұраныстың жоғары екендігі анықталды. Зерттеу барысында ауданда кəсіпкерлікті дамытуға 
байланысты бəсекелік артықшылықтардың бар екендігі белгілі болды, жəне осы артықшылықтардың 
негізінде кəсіпкерлікті одан əрі дамыту бойынша шешімдерді атап өтуге болады (8-кесте). 

Наурызбай ауданының тұрғындарының қажеттіліктерін зерттеу барысында ауданда 1 үй 
шаруашылығына тиесілі табыстың (62 500 теңге), инфрақұрылыммен қанағаттанудың (11,3 %), іскер-
лік белсенділіктің, кəсіпкерлік əлеуеттің (5,6 %) төменгі деңгейлері мен білім беру ұйымдарына 
сұраныстың жоғары екендігі белгілі болды. Аталған мəселелерді ауданда сумен, газбен қамтамасыз ету, 
кəріз (канализация) салу бойынша инфрақұрылым құрылысын бастау арқылы, Almaty Business 2025 
бағдарламасы бойынша аудандағы қызмет көрсету саласын дамыту, мемлекеттік-жекешілік əріптестік 

шарты негізінде жеке мектептерді салу, онлайн жəне оффлайн форматында ұсынатын ақпараттық-
кеңестік қызмет жүйесін дамыту арқылы шешуге болады.

8-кесте – Медеу ауданының кəсіпкерлерінің сауалнама бойынша нəтижелері мен ұсыныстары
Кəсіпкерлердің сауалнама бойынша 
нəтижелері

Нəтижелер бойынша ұсыныстар

• іскерлік, мəдени-танымдық туризм мен 
ойын-сауық индустриясын дамытуға 
жоғары əлеует;
• аудан IT – саласы бойынша маманданған 
(«Алатау» «Инновациялық технологиялар 
паркі» арнайы экономикалық аймағы).

• «Алатау» «Инновациялық технологиялар паркі» резидент кəсіпорындарының 
қызметкерлеріне арнайы бағдарламаларды ұсыну;
• IT – саласындағы кадрларды дамыту;
• инновациялық мəдениетті қалыптастыру;
• IT секторының дамуына жағдай жасау;
• «Алатау» «Инновациялық технологиялар паркі» қызметі туралы халыққа 
ақпаратты жеткізу;
• жергілікті кəсіпорындардың сұранысын қанағаттандыра отырып, IT өнімді 
экспортқа шығаруды ынталандыру қажет.

Ескерту – автормен [13] дереккөз негізінде құрастырылған

Аудандағы кəсіпкерлердің қажеттіліктерін зерттеу барысында сауда объектілеріне (ойын-сауық 
кешені мен орталықтары, супермаркеттер) сұраныстың жоғары екендігі (81 %), тамақтану қызметіне 
(кафе, ресторан) сұраныстың бар екендігі – 8 %, ауыл шаруашылығына мамандануға болатындығы 
белгілі болды. Ол үшін: 1) Almaty Business 2025 бағдарламасы арқылы ойын-сауық кешендері мен 
супермаркеттердің, тамақтану объектілерін салу; 2) тамақ өнеркəсібі саласындағы кіші өндірістік парк-
терді құру; 3) кəсіпкерлікті мемлекеттік қолдау жөніндегі ақпаратты халыққа көптеп жеткізу қажет. 

Түрксіб ауданы бойынша жүргізілген зерттеу нəтижелеріне сəйкес үй шаруашылықтары мен 
кəсіпкерлердің сауалнама бойынша нəтижелер мен ұсыныстарды төмендегі 9-кестеден көруімізге бо-
лады.

9-кесте – Түрксіб ауданының үй шаруашылықтары мен кəсіпкерлерінің сауалнама бойынша 
нəтижелері мен ұсыныстары
Үй шаруашылықтарының сауалнама бойынша нəтижелері Нəтижелер бойынша ұсыныстар
• төмен іскерлік белсенділік;
• мектептердің, ауруханалардың жетіспеушілігі;
• кəсіпкерліктің төменгі əлеуеті – 6,1 %.

• Almaty Business 2025 бағдарламасы бойынша аудандағы 
қызмет көрсету саласын дамыту;
• мемлекеттік-жекешілік əріптестік шарты негізінде жеке 
медициналық орталықтар мен мектептер ашу;
• онлайн жəне оффлайн форматында ұсынатын ақпараттық-
кеңестік қызмет жүйесін дамыту.

Кəсіпкерлердің сауалнама бойынша нəтижелері Нəтижелер бойынша ұсыныстар
• респонденттердің 47 %-дан астамы заманауи сауда 
құрылысын салудың қажеттілігін атап өтті (ойын-сауық ке-
шені, супермаркеттер);
• халыққа қызмет көрсету объектілеріне жоғары сұраныс 
(жаттығу залы, техникалық қызмет көрсету, сұлулық салон-
дары)
• өңдеу өнеркəсібін дамыту əлеуетінің болуы;
• құралдар, техника, технологияға жоғары сұраныс. 

• Almaty Business 2025 бағдарламасы бойынша ауданда ойын-
сауық кешені мен супермаркеттерді салу;
• кəсіпкерлікті мемлекеттік қолдау жөніндегі ақпаратты 
халыққа көптеп жеткізу;
• кіші өндірістік парктер формасында кластерлік алаңдарды 
құру;
• бағдарламалық қамтамасыз етуді əзірлеуге IT – компаниялар-
ды тарту.

Ескерту – [13] дереккөз негізінде автормен құрастырылған

Жүргізілген зерттеу қорытындысына сəйкес, Алматы қаласының əрбір ауданы бойынша үй 
шаруашылықтары мен кəсіпкерлердің қажеттіліктері мен соған сəйкес оны қанағаттандыру бойынша 
шешімдердің ерекшелігі белгілі болды. Сондай-ақ, зерттеу моделіне сəйкес кəсіпкерлерге мүмкін бола-
тын бизнес-нишаларды анықтау жəне оларды дамыту үшін Алматы қаласына жүргізілген кешенді мар-
кетингтік талдаудың нəтижелері электрондық базаның көмегімен қолжетімді еместігі анықталды [14]. 
Тұрғындар мен кəсіпкерлердің қажеттіліктері уақыт өткен сайын өзгеріп тұратыны белгілі. Алдағы 
уақытта маркетингтік зерттеулерді цифрлық технологиялардың көмегімен тұрақты түрде жүргізіп, 

аталған мəселелерді уақытылы шешіп отырудың қажеттігін байқадық. Сондықтан аталған мəселелерді 
шешудің өзіндік моделін төмендегідей ұсынамыз (2-сурет). 

2-сурет– Алматы қаласы тұрғындарының мəселелерін шешетін 
билік пен тұрғындар арасындағы тұрақты диалог моделі

Ескерту – автормен құрастырылған

Ұсынылған моделге сəйкес Алматы қаласының тұрғындардың қажеттіліктері мен мəселелері Open 
Almaty қосымшасы арқылы Алматы қаласының əкімдігіне келіп түседі. Келген мəселелерді Алма-
ты қаласының əкімдігі сараптаудан өткізеді. Сараптау нəтижесіне сəйкес мəселелерді 2 топқа бөлу 
қажет: 1-топ – ол əкімшілік шешетін мəселелер; 2-топ – əкімшілік «Атамекен» кəсіпкерлер палатасы-
мен бірлесіп шешетін күрделі мəселелер. 1-топқа сəйкес мəселерді əкімшілік өз құзыреті шеңберінде 
шешсе, ал 2-топтағы мəселелерге шешімі ұзақ мерзімді қажет ететін мəселелерді жатқызуға болады. 
Мысалы, мемлекеттік-жекешілік əріптестік шарты негізінде жеке медициналық орталықтар мен мек-
тептер ашу. Аталған мəселелерді кəсіпкерлер біліп, жəне оларды шешу үшін мүмкін болатын бизнес-
нишаларды анықтайтын əкімшіліктің немесе «Атамекен» кəсіпкерлер палатасының ресми интернет-

ресурсында кəсіпкерлерге, инвесторларға арналған ресми портал мен мобильдік қосымшаны енгізуді 
ұсынамыз. Ұсынылған ресми портал мен мобильдік қосымша кəсіпкерлерге мүмкін болатын бизнес-
нишаларды анықтауға мүмкіндік береді. Ұсынылған ресми портал мен мобильдік қосымшаны Орал 
қаласының мысалында инвесторларға арналған bko.invest.gov.kz ресми порталы мен Smart Uralsk мо-
бильдік қосымшасынан көре аламыз [15]. Ресми портал мен мобильдік қосымша арқылы кəсіпкерлер 
тұрғындардың қажеттіліктерін тұрақты түрде қанағаттандырып отырады. Ол үшін əкімшілік тарапы-
нан ұйымдастыру жұмыстарын дұрыс, уақытылы ұйымдастыру қажет.

ЗЕРТТЕУДІҢ НƏТИЖЕЛЕРІ (ҚОРЫТЫНДЫ)
Жүргізілген маркетингтік талдаудың нəтижесінде Алматы қаласының əрбір ауданындағы үй 

шаруашылықтары мен кəсіпкерлердің қажеттіліктері анықталып, оларды қанағаттандыру бойын-
ша шешімдер ұсынылды. Зерттеу барысында кəсіпкерлерге мүмкін болатын бизнес-нишаларды 
анықтау мен оларды дамыту үшін Алматы қаласына жүргізілген маркетингтік талдаудың нəтижелері 
электрондық базаның көмегімен қолжетімді еместігі анықталды. Сондай-ақ зерттеудің нəтижелері мем-
лекеттік органдармен Алматы қаласын дамытудың маркетингтік бағдарламасын тұрақты түрде əзірлеу 
мен қаланың бəсекелік артықшылығын анықтауда қолданбайтындығы белгілі болды. Бұл өз кезегін-
де зерттеу гипотезасының зерттеу нəтижелеріне сəйкес дəлелденбегендігін білдіреді. Зерттеу гипоте-
засы дəлелді болуы үшін біз алдағы уақытта маркетингтік зерттеулерді цифрлық технологиялардың 
көмегімен тұрақты түрде жүргізіп, аталған мəселелерді уақытылы шешудің моделін ұсындық. 
Ұсынылған модель кəсіпкерлерге электрондық базаның көмегімен мүмкін болатын бизнес-нишалар-
ды анықтап жəне оларды дамытуға мүмкіндік береді. Нəтижесінде тұрғындардың қажеттіліктерін 
уақытылы қанағаттандыру арқылы біз қаланың бəсекеге қабілеттілігін арттыра аламыз.

MARKETING ANALYSIS OF COMPETITIVE ADVANTAGES 
OF ENTREPRENEURSHIP DEVELOPMENT OF ALMATY CITY

N. B. Shurenov
Al-Farabi Kazakh National University, Almaty, Republic of Kazakhstan

ABSTRACT
The purpose of the study is to conduct a marketing analysis of Almaty to identify the needs of households 

and entrepreneurs, as well as free business niches.
Methodology. In the course of researching household needs and identifying business niches for entrepreneurs 

in Almaty, a desk method was used to analyze secondary information, as well as a quantitative method for 
conducting fi eld surveys (electronic questionnaire, telephone and individual interviews).

Originality / value is the possibility of applying the results of the study by the relevant state bodies to 
develop a marketing program for the development of Almaty to determine its competitive advantages regularly. 

Findings. In the course of analyzing the results of the questionnaire, the needs of households and 
entrepreneurs of each district of the city of Almaty were identifi ed and solutions were proposed to satisfy them. 
In the course of the study, it was revealed that the results of the marketing research of the city of Almaty are not 
available to entrepreneurs through an electronic database for identifying and developing free business niches. 
It is known that the needs of citizens and entrepreneurs change over time. Therefore, in the article, we proposed 
a model of regular marketing research using digital technologies for the timely solution of the above problems. 
The proposed model will allow entrepreneurs to recognize free business niches using an electronic database 
and develop them. By timely meeting the needs of citizens, the competitiveness of the city can be increased.

Keywords: marketing analysis, city competitiveness, needs, business niche, Almaty city

МАРКЕТИНГОВЫЙ АНАЛИЗ КОНКУРЕНТНЫХ ПРЕИМУЩЕСТВ 
РАЗВИТИЯ ПРЕДПРИНИМАТЕЛЬСТВА ГОРОДА АЛМАТЫ

Н. Б. Шуренов
Казахский  национальный  университет имени аль-Фараби, 

Алматы, Республика Казахстан

АННОТАЦИЯ
Цель исследования. Проведение маркетингового анализа города Алматы с целью выявления потреб-

ностей домохозяйств и предпринимателей, а также свободных бизнес-ниш.

Методология. В ходе исследования потребностей домохозяйств и выявления бизнес-ниш для пред-
принимателей г.Алматы был использован кабинетный метод при анализе вторичной информации, а 
также количественный метод для проведения полевых опросов (электронный анкетный опрос, теле-
фонное и индивидуальное интервью).
Оригинальность / ценность проведенного исследования заключается в возможности применения 

результатов исследования соответствующими государственными органами для разработки маркетин-
говой программы развития города Алматы с целью определения его конкурентных преимуществ на 
регулярной основе.
Результаты исследования. В ходе анализа результатов анкетирования были определены потребно-

сти домохозяйств и предпринимателей каждого района города Алматы и предложены решения по их 
удовлетворению. В ходе исследования было выявлено, что результаты проведенного маркетингового 
исследования города Алматы недоступны предпринимателям посредством электронной базы для оп-
ределения и развития свободных бизнес-ниш. Известно, что потребности горожан и предпринимателей 
изменяются с течением времени. Поэтому нами в статье была предложена модель регулярного марке-
тингового исследования с помощью цифровых технологий для своевременного решения вышеупомя-
нутых проблем. Предложенная модель позволит предпринимателям узнавать свободные бизнес-нишы 
с помощью электронной базы и развивать их. В результате своевременного удовлетворения потребно-
стей горожан можно повысить конкурентоспособность города.
Ключевые слова: маркетинговый анализ, конкурентоспособность города, потребности, бизнес-ни-

ша, город Алматы

